
— 65 —


Pe passâ da quella porta!

Gh’è un'insegna! Regie Poste

Dixe o scrïto: pe caitae

Faeghe scrive: Rompi coste,

O sia: Torcio da çittae.

E non pensan de levâle,

E ciù a-o largo trasportale?

Oh s’avesse o Canocciale!

Dove semmo, aoa onde andemmo?

Gh’è döe stradde: quâ piggiemmo

Se ghe fusse o nomme scrïto

A-o prinçipio d’ogni stradda,

O saviescimo ciù fîto,

O saviescimo de badda,

E s’avieîva un-na memoja

Dell’antiga nostra istoja.

Tiemmo â drita.... aoa â mancin-na....

Sempre driti.... Ecco a marin-na!

Ecco o porto! meno male....

Oh s’avesse o Canocciale!

Che porrieiva un pö amiâ

Quanti parmi peuan pescâ

Con gran stento i bastimenti!

Cose serve avêi un porto

Chi è segûo da tutti i venti,

Se non gh’intra un-na fellûa?

Non taxiô finchè sae morto,

Parliö ancon dâ seportûa,

Predicando eternamente

Che se spende inutilmente

ogni anno di dinae.

Chi ghe pensa l'è a Çittae.

Cose gh’êlo? ho dito male?

Restituime o Canocciale.

Veddo là döi casamenti!

Un alzôu dai fondamenti!

Bravi i nostri proprietaj!

Han pensôu pei povei diaj!

